
Boekepoortprogram vir 6-9 Oktober 2010 
 

Venue: Klubsaal Protea en Onder * Gratis bywoning behalwe die Werkswinkels (Kontak LAPA Uitgewers om 

jou plek te bespreek vir die werkswinkelgeleenthede: Samantha@lapa.co.za) 
 

Woensdag 6 Oktober 2010 
 

Tyd Aanbieding 
15:00 
 
 

Titel: Soos ’n birimankwe (Skrywer: François Hugo) 
Gespreksleier: Jeanette Ferreira 
 
In ou Njassaland (vandag Malawi) loop ’n sendelingskind met groot vrae vir so ’n 
jong seuntjie: oor Liewe Jesus en sonder, oor die “malman” wat ’n stomp om sy 
nek moet dra, die Roomse paap op sy BSA-motorfiets, Gidarra en Hassan wat 
elkeen sê daar is ’n ander god. Sommer terloops merk hy op die grootmense het 
Woensdagaand se biduur verskuif sodat hulle oor die saucepandraadloos na Die 
Du Plooys van Soetmelksvlei kanluister, asook ’n paar ander vergrype wat hy uit sy 
afluistery van grootmensgesprekke ondervang. Hoekom dr. Banda by hulle huis is 
vir ete maar dan ry sonder dat hy eet, maak ook nie juis vir hom sin nie. En wat hy 
veral nie verstaan nie, is dat Gidarra so bang is vir ’n birimankwe 
(verkleurmannetjie). Die birimankwe is dan so stadig maar so slim. 
 

16:30 
 
 

Titel: Lukas, die geliefde geneesheer (Skrywer: Louise Prinsloo) 
 
Min geskiedkundige feite oor die Evangelieskrywer Lukas is bekend, maar in 
hierdie goed nagevorsde roman word ’n geloofwaardige verhaal rondom die figuur 
van Lukas opgebou. In die eerste deel word Lukas se opleiding as geneesheer en 
die algemene toestande in die gebied rondom die Middellandse See onder die 
heerskappy van die Romeinse keiser Tiberius uitgebeeld. In die tweede deel kom 
Lukas se eerste kennismaking met die apostel Petrus en die eerste Christene in 
Palestina ter sprake. In die derde deel van die roman besoek Lukas verskeie plekke 
saam met Paulus en vergesel hom uiteindelik na Rome nadat hy hom in Jerusalem 
op ’n verhoor deur die Romeinse keiser beroep het. Ná Paulus se teregstelling is 
Lukas aanvanklik doelloos, maar kom dan tot die besef dat sy eintlike lewenstaak 
die beskrywing van die lewe van Jesus en van die handelinge van die apostels is. 
 

20:00 
 
 

Christelle Webb Joubert in gesprek met die Vlaamse fiksie-skrywer Pieter Aspe 

Titel: Vierkant van die wraak 

Ontmoet vir Pieter Aspe – befaamde speurverhaal skrywer van Vlaandere en 
Nederland, tydens die bekendstelling van sy nuwe boek Vierkant van die wraak 
(uit Vlaams vertaal deur Daniel Hugo). 
     Ludovic Degroof, een van die magtigste en rykste mense van Brugge, se posisie 
kom in gevaar wanneer daar ingebreek word by die juwelierswinkel van sy seun 
Ghislain. Die waardevolle juweliersware word nie gesteel nie, maar net daar 
opgelos in ’n bak met suur, koningswater, soos dit genoem word. Die inbrekers 
laat ’n raaiselagtige handtekening agter: ’n Latynse spreuk uit die Middeleeue wat 
bekendstaan as “die vierkant van die tempelridders”. Stukkie vir stukkie ontrafel 
Van In, bygestaan deur sersant Versavel en die uiters aantreklike 
verteenwoordiger van justisie, Hannelore Martens, die duistere verlede van 
Ludovic Degroof. 
     Die  vierkant van die wraak is die eerste boek van ’n indrukwekkende en 
spannende reeks boeke van Pieter Aspe wat intussen ook verwerk is tot etlike 
televisiereekse. 

Donderdag 7 Oktober 2010 

10:30 
 
 

Titel: Hoekom praat grootmense so snaaks? (Skrywer: Keina Swart) 

Grootmense praat darem vreeslik snaaks! Eers is dit oor blompotte langs jou kop 

en geld wat nie op rûe groei nie, dan weer oor honde en katte wat uit die lug uit 

reën en kraaie wat tonge steel … verbeel jou! Maar wat nog snaakser is, is dat 

prinses Vlooi al hierdie dinge kan sien wanneer sy haar groot pienk bril opsit. 

Wanneer haar bril haar bruin oë soos twee heerlike sjokoladekoekies laat lyk, 

weet Vlooi sommer dadelik: nou gaan die poppe dans. Regtig! 

12:30 Werkswinkel: Kaartjies en scrapbooking met Jowilna Nolte 
Jowlina leer dames die kuns van kaartjies maak, en verskaf wenke oor kreatiewe  
scrapbooking in ’n interaktiewe werkswinkel.  
 
Titel:  Kaartjies vir spesiale geleenthede 
 
Hierdie boek bied maklike en vinnige maniere om spesiale kaartjies en 
uitnodigings te maak sonder om geïntimideerd of oorweldig te voel of enige vorige 
ervaring in papierplakwerk (scrapbooking) te hê. Al die projekte bied ’n volledige 
lys benodigdhede, stap-vir-stap praktiese instruksies asook wenke en idees vir 
variasies tyd- en koste-besparings.   
     Jowilna Nolte stel ook haar splinternuwe boek oor scrapbooking bekend in 
Januarie 2011! 
 

15:00 
 
 

Titel: Nova: die begin (Skrywer:  Fanie Viljoen) 
 
Iets is nie pluis in die dorpie Nova nie. Wat is die vreemde ligte wat Lucas en die 
res van sy gesin een aand sien? Waarom is die weermag so geheimsinnig oor die 
projekte waarmee hulle agter hoë heinings besig is? En wat is die glibberige swart 
ding wat Lucas in die rivier gesien het? Voor hy sy oë uitvee, word Lucas en sy 
vriende deel van ’n wilde avontuurrit vol tergende en gevaarlike raaisels. Hierdie is 
die eerste in ’n nuwe wetenskapfiksie-reeks wat aanhangers sal laat smeek vir 
meer!  
 

17:00 
 
 
 

Titel: Oor gode en afgode (Skrywer: Marthinus Versfeld) 
Gespreksleier: Ernst Wolff 
 
Oor gode en afgode is ’n herdruk van ’n vyftal essays van die Suid-Afrikaanse 

filosoof Marthinus Versfeld. Die bundel het oorspronklik reeds in 1948 verskyn, 

maar die kwessies wat hierin bespreek word, is vandag steeds aktueel. Versfeld se 

groot bekommernis hier is dat die Westerse mens se opvatting van redelikheid en 

sy verhouding met die wêreld om ons, sedert die Verligting baie verskraal het. Met 

verwysings na die kerkvader Augustinus en groot Middeleeuse filosowe soos 

Thomas van Aquinas, toon Versfeld aan dat hierdie ouer denkers se sienings van 

die skepping en die Skepper tot ’n meer geïntegreerde beeld van die mens en sy 

plek in die werklikheid kan bydra, ’n siening wat ook in ons postmoderne era 

aanklank by denkende lesers behoort te vind. Die bundel bevat verder ’n kritiese 

bespreking van die Franse filosoof Jean-Jacques Rousseau en die oordrewe rol van 

die Staat in ons tyd (iets wat bekommerde Suid-Afrikaners met instemming kan 

lees), die verval in moraliteit en die oorheersing van die masjien in die lewe van 

die gewone mens. 

     Die bundel word ingelei deur prof. Ernst Wolff, ’n kenner van die werk van 

Versfeld.  

 

 

 

 



 

19:30 Pomp Bekendstelling 
 
In kort kan POMP beskryf word as ’n kunssinnige joernaal met ’n oopkop 
kontemporêre aanslag – maar mens leer gou dat jy POMP nie sommer in een 
netjiese sin kan beskryf nie. En dis ook miskien beter so. As mens alewig iets êrens 
wil inpas verloor jy ’n wyer perspektief en dis juis hiérdie perspektief wat bydra 
tot POMP se unieke identiteit. POMP is nie ’n tydskrif of ’n boek nie, maar ’n 
jaarlikse uitgawe met karaktereienskappe van beide. Dit is ’n visueel prikkelende 
versamelstuk vol gedagtes en inspirasie wat gebore is uit ervarings en menings van 
mense wat nie die hoofpad kies nie, maar eerder nuwe plekke langs die stofpad 
van die lewe ontdek. 
 

 

Vrydag 8 Oktober 2010 
 

10:30 
 
 

Titels: Talisman teen troosteloosheid (Skrywer: Annemarie van der Walt) 
            Onthouboek (Skrywers: Linda Opperman en Annemarie van der Walt) 
Gespreksleiers: Jeanette Ferreira, en die skrywers 
 
Humor en heimwee loop hand aan hand in Talisman teen troosteloosheid. Saam 
met die outeur reis die leser in die Laeveld, in Afrikalande en in Europa, probeer 
kinders groot kry, hang uit in die local pub, hoor fado’so, woon in ’n treinwa vir ’n 
huis, probeer ’n huis bou, bedink die plek van vroue en hoor wonderlike soort 
Afrikaans. 
     Die meeste van hierdie verhale het as rubrieke in Beeld verskyn. 
 

13:30 
 
 

Titel: God, ek is ook hier (Skrywer: Hendrik Venter) 
 
God, ek is ook hier! Is ŉ boek wat jou volgens die flapteks in vrede in ruk. ŉ Boek 

wat al geslagte gelede geskryf moes gewees het omdat dit uitsonderlik reguit en 

eerlik kyk na kwessies waaroor die Christelike tradisie al vir dekades lank worstel 

maar te bang is om openlik oor te praat.  

     Venter se boek is ’n reisverhaal van sy eie soeke na God en die sin van 

godsdiens in sy lewe. Hy vertel openhartig van sy ontnugtering met die dogmas 

van die georganiseerde godsdiens en hoe hy deur hy hemel en hel moes gaan om 

uiteindelik vrede te vind. 

     God ek is ook hier is egter veel meer as die verhaal van ’n onbekende reisiger 

op soek na God. Dit verwoord die verhaal van vele geslagte. Die rol van kerkvaders 

soos Calvyn, Augustinus en andere se invloed op die denke van hedendaagse 

gelowiges word vir die eerste keer op ŉ vars en toeganklike manier in Afrikaans 

verwoord. Die leser word bekend gestel aan “ketters” soos Pelagius en ander. Die 

misverstande en dikwels skewe beelde wat daar van andersdenkendes opgedis 

word, word deur middel van goeie navorsing behendig uitgewys. Die leser besef 

opnuut hoe dit ook in die kerkgeskiedenis ook maar telkens die oorwinnaar was 

wat die geskiedenis geskryf het. 

 

 

 



 

15:00 
 
 

Essays van Dot Serfontein  
Titels: Vrypas, Amper my mense, Ek is maar ene 
 
Dot Serfontein, wat op 30 April 2009 haar 84ste verjaarsdag gevier het, is veral 

bekend vir haar essays en sketse, asook vir die reeks vervolgverhale wat in die 

1960’s en ’70’s in Sarie gepubliseer is. Hoewel sy in Vrypas goedig spot met die 

vraag of  haar skryfwerk later in haar lewe gepubliseer is op meriete, of op haar 

status as ma van Antjie Krog, spreek Dot Serfontein se skryftalent vanself en 

bekoor sy steeds met haar eiesoortige taalgebruik en ryk beeldingsvermoë.   

 

Dot Serfontein se sonderlinge humorsin laat die Vrystaatse geskiedenis in Amper 

my mense herleef op ’n manier wat die leser sal bybly. Sy vertel spitsvondig wat 

die hemelsbreë verskil tussen ’n Oos- en ’n Wes-Vrystater is. 

 

In Ek is maar ene kring vertellinge van haar kinderjare en familie in die Vrystaat uit 

na kleurvolle karakters van die Kalahari en na (dikwels senutergende) reise met 

haar gesin na ander dele van Suid-Afrika. 

16:30 Titel: Steeds Mathys (Skrywer: Alita Vorster ) 
 
In ŉ aangrypende outobiografiese vertelling skets Mathys Roets die pad wat hy die 

afgelope 44 jaar geloop het. Die verhaal begin in Reitz in die Vrystaat,  goeie 

grootwordjare vol kattekwaad. Daar was Mathys net ŉ gewone tienerseun wie se 

grootste droom dit was om ŉ motorfiets van sy eie te besit. Later jare was daar ŉ 

kitaar op die toneel, ook ŉ trompet, maar dit sou eers in Mathys se studentejare in 

Pretoria wees wat hy werklik die kitaar opgetel het en begin sing het. 

     Die pad wat hy moes loop was vol opdraandes, maar geen opdraande het nog 

ooit vir Mathys Roets gestuit nie. Hy was nog altyd die een wat die trappe twee 

twee opgespring het, en wat geen uitdaging onaangeraak verby sou laat gaan nie. 

Vir Mathys was vryheid van die eerste oomblik af ŉ prioriteit in sy lewe, en hy sou 

enigiets doen om sy reg tot vryheid te kon uitoefen. 

     Mathys deel in hierdie eerlike, oop vertelling die pyn van die beëindiging van sy 

huwelik, en uiteindelik die donker dag toe sy motorfiets daar in die Vrystaat van 

die pad af geloop het. Dae vol drogbeelde het gevolg, vasgepen op die 

hospitaalbed en uiteindelik die dokter se eerlike uitspraak dat hy nooit weer sou 

loop nie. Mathys het nie gaan lê nie, hy het geestelik opgestaan, die uitdagings van 

sy verlamming aangedurf soos enige vorige uitdaging en so gou as moontlik sy 

verhoogloopbaan voortgesit. Nou, ’n bietjie meer as ŉ jaar later, kan hy in die 

spieël kyk en sê: Ek is steeds net Mathys! 

20:00 Digtersvoorlesings 
Digters lees hulle eie werke voor. Kom luister na o.a. René Bohnen, Martjie 
Bosman, Tom Gouws, Johann Lodewyk Marais, Johan Myburg, Rosa Smit, Dolf van 
Niekerk en Ilse van Staden. 
 

 

 

 

 

 



Saterdag 9 Oktober 2010 
 

10:30 
 
 

Werkswinkel 
Slym en die beker van geluk – Interaktiewe werkswinkel vir kleuters 
 
Kinderpret saam met Fanie Viljoen en sy boek Slym en die beker van geluk. 
 
Koning Kwaak, die paddakoning, kom Paddavlei toe! En hy bring boonop die Beker 
van Geluk saam. Enigiemand wat daaruit drink, sal sewe jaar lank dolgelukkig 
wees. Slym en die paddas in juffrou Plat Anna se klas kan nie wag om te sien wie 
gekies gaan word om uit die beker te drink nie. Maar dan gebeur ’n vreeslike ding 
... Derde titel in die reeks. 
 
 
 

11:30 
 
 

Streekstaal in Afrikaans 
Titels: Annerlike Afrikaans (Skrywer: Anton Prinsloo) 
           Baie melk en twie sykers (Skrywer: Anastasia de Vries) 
Gespreksleier: Nerina Bosman 
 
Taalkundiges sal openbarende taalverskynsels vind in hierdie kontreiwoordeboek 

uit die pen van die bekende taalkundige en radiopersoonlikheid dr. Anton 

Prinsloo. Dit is egter veel meer as ’n woordeboek want dit sal ure se leesgenot 

verskaf aan lesers wat belangstel in daardie woorde en uitdrukkings wat deur baie 

jare heen deel geword het van ’n kontrei se eiegoed. Dié eienaardig mooie 

woordeboek ontgin annerlike Afrikaans op so ’n manier dat geen leser meer 

uitgesluit hoef te wees van diegene wat eenspaaierig handel nie want alles wat 

hierin opgeteken is, is koek van een deeg. Dit kouboe die taal vir oueres wat 

daarmee vertroud is en vir jongeres is dit brandhout om vir die oudag bymekaar te 

maak. 

Vir sommige is Ravensmead in die Kaap die gatkant van onse wêreld. Vir ander – 

soos Anastasia de Vries – hul komvandaanplek, speelplek en droomplek. Hul 

hartsgronde. Want dis hier in die Lane waar oud en jonk om ’n ghellie kan staan en 

kan stukke sny; kan lag en kan ghai en kan leef. Jy moet hier gebore word om te 

verstaan hoe jou hart teen jou ribbes begin skop as jy op Vlaktegrond uitstap en 

hoe jou “jippe somma so in die loop saam die een-vir-jou-een-vir-my ritme van die 

Vlaktevrou se lyf optel …” Hier word baie gehuil, maar nog meer gelag – want 

waar mooi en onmooi half onverskillig deurmekaargeklits is, daar gebeur die lewe.  

12:00 
 
 
 

Titel: Diaspora van die nuwe Christene (Skrywer: Flip Schutte ) 
 

 In 2008 het dr Flip Schutte se boek Jesus’ resurrection in Joseph’s garden opslae 

gemaak onder behoudende Christene en baie diskussie uitgelok toe hy onder 

meer die sluier gelig het oor die totstandkoming van die Bybelse kanon en die rol 

van mites in ons godsdienstige geskrifte en belewing.  

     Nou skryf hy weer, en wyer – en in Afrikaans – oor die geloof van ’n nuwe 

geslag Christene: Wie is God/die Goddelike byvoorbeeld vir hulle? Wat verstaan 

húlle onder “God se Woord”? Hoe beleef hulle dit om, soos die Jode buite die 

landsgrense van Israel, as ’t ware in die diaspora te lewe – buite die tradisionele 

geloofsgrense?  

 

 

 

 



 

16:30 Titel: Tjailaresepte (Skrywer: Amoré Bekker) 
 
Met hierdie resepteboek het die leser dus ’n interessante verskeidenheid geregte 

tot sy beskikking met bestanddele wat elkeen in die koskas behoort te hê. Anders 

as die tradisionele resepteboek waar resepte volgens die tipe disse georganiseer 

word, is dit hier ingedeel volgens die dae van die week met ’n aparte afdeling vir 

nageregte. In Amore se kenmerkende styl en met haar borrelende entoesiasme 

word daar sekere moods of atmosfeer aan die dae gekoppel, by elke dag ’n 

inspirerende spreuk geplaas asook ’n musieksnit waarna die leser kan luister.  

     Dit is nie 'n koffietafelboek nie, maar ’n praktiese werk- en gebruiksboek. 

Amore beskryf die boek soos volg: “Jy kom by die huis, sit jou oond aan, en gryp 

die boek! Dit is ook 'n goedvoel-boek: As jy die geure van 'n lekker maaltyd ruik, en 

jy sit jou gunsteling musiek aan, en skink 'n glasie wyn, dan gaan die ambience jou 

wegvoer, sodat jy 'n bietjie kan ontspan na die dag se harde werk. Dis nie resepte 

deur professionele sjefs nie, maar gewone mense soos ek en jy wat maar net ons 

mae wil vol kry!” 

 

 

E-Books sal tydens Woordpoort Ωn boektafel hê. Bring hope geld saam en kom spandeer 

dit na hartelus by Woordpoort! 

YƻƳ ƪȅƪ ƻƻƪ ƻŦ Ƨȅ Ωƴ ƎŜƭǳƪƪƛƎŜ ǿŜƴƴŜǊ Ǿŀƴ Ωƴ ōƻŜƪǇǊȅǎ ƪŀƴ ǿŜŜǎΗ 

 

 

 

Kom beleef die WAT op jou selfoon! 

Die ganse WAT het pas op 'n selfoon beskikbaar geword. Dit beteken dat die ekwivalent van bykans 9 000 gedrukte bladsye van 
die omvattendste Afrikaanse woordeboek in jou handpalm gehou kan word en op 'n skerm skaars groter as 'n vuurhoutjiedosie 
gelees kan word. 
     Op die foto hierbo kan gesien word hoe die inskrywing by die woord replika op ‘n selfoon sal vertoon. Die WAT op selfoon is 
egter heelwat meer as 'n replika van die gedrukte weergawe op 'n kleiner skaal. Elke inligtingsoort is in 'n verskillende kleur: die 
trefwoord in blou vetdruk, die woordsoort in pers, die definisie in swart, die voorbeeldsinne in groen, en so meer. Verskeie 
gevorderde soektogte kan in 'n breukdeel van ‘n sekonde uitgevoer word. In die lysie regs op die skerm verskyn die ander 
artikels in die woordeboek waarin die woord replika figureer, gewoonlik in die definisies van ander woorde. 
     Die WAT (A tot R) is reeds in gedrukte formaat, as 'n CD en op die internet beskikbaar. Vul slegs die aangehegte bestelvorm in 
om in te teken op die WAT vir selfoongebruik. 
     Toegang tot die Elektroniese WAT via jou selfoon beteken dus ook outomatiese toegang daartoe op jou rekenaar, en 
andersom, teen slegs R150 vir 12 maande! 
 

 

 

 


